
A Coruña, 27 de novembro de 2007

NOTA DE PRENSA

ASOCIACIÓN DE ESCRITORES EN LINGUA GALEGA

Finalizan as I Xornadas Virtuais de Literatura

____________________________________________________________________________

Mañá mércores 28 finalizarán as emisións en directo das I Xornadas Virtuais de Literatura da AELG.

Durante os últimos catro mércores de novembro os inscritos nas xornadas terán presenciado desde os seus computadores persoais novos contidos e novos enfoques sobre a obra de Xosé María Álvarez Blázquez e sobre Agustín Fernández Paz, ofrecidos por algúns dos maiores especialistas do país na materia:

XABIER P. DOCAMPO: tomando como punto de partida as posibilidades de utilización da narración oral nas aulas, ofreceunos un percorrido completo polas súas innúmeras experiencias como contador de contos e profesor, até o punto de ternos entregado unha reflexión profunda sobre a tradición oral perdida nos últimos anos e unha rotunda teorización sobre as consecuencias da perda deste valioso instrumento de interacción social e coñecemento persoal.

RAMÓN NICOLÁS: partindo dos seus vastos coñecementos sobre a obra de Agustín Fernández Paz, este crítico literario regalounos un percorrido exhaustivo por ampla e brillante obra deste autor de proxección internacional. Un documento descritivo e valorativo de profundo calado, e sen dúbida a máis actualizada.

XOSÉ Mª ÁLVAREZ CÁCCAMO: desde a posición privilexiada dunha mente perspicaz e a relación filial con Xosé Mª Álvarez Blázquez, deu para goce público as súas consideracións mellores como analista literario, tanto dunha perspectiva histórica canto estética. Ao tempo, as súas experiencias desde a proximidade familiar forneceron datos imposíbeis desde outros puntos de vista máis afastados. Opinións algunhas veces baseadas no coñecemento da personalidade do escritor, mais sempre cun rigor de biógrafo consciente.

AGUSTÍN FERNÁNDEZ PAZ: foron un verdadeiro luxo as confesións que este autor nos fixo sobre a súa propia obra, sen dúbida unha das máis sobresaíntes do panorama literario galego dos últimos anos, e mesmo do estatal. De facto, desvelou as descoñecidas orixes dos seus argumentos literarios principais, mostrándonos con todo luxo de detalles os motivos máis significativos, inspiradores ou simplemente azarosos que deron pé para o inicio das súas novelas. E unha auténtica confesión dun mestre sobre o seu particular método de traballo.

VÍCTOR FREIXANES: apoiado nas súas ben coñecidas dotes de experimentado orador, tratou a figura de Xosé Mª Álvarez Blázquez como aquel que sabe ponderar os méritos dun activista cultural, e en particular os que a este autor lle corresponden do punto de vista do seu grande labor editorial. Así, as consideracións ofrecidas sobre Álvarez Blázquez sobre as estratexias de divulgación da literatura en ámbitos inhóspitos, case todos na realidade en certa época para o libro galego, demostraron coñecemento palpábel sobre os esforzos dunha persoa implicada até a medula cun mercado do libro que el mesmo axudou a nacer de modo determinante.

PEDRO SILVA: iniciou unha sección das xornadas caracterizada polas prácticas tecnolóxicas que hoxe resultan imprescindíbeis para a procura de contidos. Así, explicou as características básicas da Internet, definiu os blogues e explicou as características do Blogomillo como comunidade internacional dos blogues en galego. A continuación ofreceu datos sobre o tratamento da literatura no Blogomillo: procurada a cadea “literari” na comunidade de blogues en galego atópanse referencias en 10.000 entradas nos últimos tres meses, no ámbito particular duns mil blogues. Datos que falan eles sós da relevancia dos asuntos literarios na internet en galego.

OSCAR SÁNCHEZ: este mércores falará dos métodos máis útiles para atopar na Rede contidos sobre ambas as figuras tratadas nas xornadas: Xosé Mª Álvarez Blázquez e Agustín Fernández Paz. A súa recoñecida experiencia como persoa da Rede con interese polos contidos culturais fai del un guía de luxo para mergullarnos na procura de datos literarios.

MERCEDES QUEIXAS: esta profesora, investigadora e escritora ofreceranos unhas propostas metodolóxicas para o estudo da obra de Xosé Mª Álvarez Blázquez, concluíndo así os materiais ofrecidos nestas xornadas cunha documentación específica que propiciará sen dúbida análises literarias ben orientadas desde o punto de vista da súa transmisión ou divulgación.

Para finalizar esta NOTA, queremos resaltar que se ben os contidos ofrecidos son específicos e orixinais polo punto de vista que os fai complementarios, non menos relevante será a partir de agora a AULA DE ESCRITORES na web da AELG, que todos acolle e que estarán disponíbeis nos próximos días para todo aquel que os queira consultar: conferencias, fotos e diversos materiais que crecerán nos próximos meses até converterse nun espazo referencial da Rede.

......................

INFORMACIÓN XERAL

I XORNADAS VIRTUAIS DE LITERATURA

DA AELG

Desde a Asociación de Escritores en Lingua Galega queremos informar sobre a nosa actividade I Xornadas Virtuais de Literatura, levada a cabo coa colaboración da AS-PG, do Centro Español de Dereitos Reprográficos (CEDRO) e da Secretaría Xeral de Política Lingüística da Xunta de Galiza. Unha iniciativa de formación "en liña" para docentes (Educación Primaria, Secundaria e Bacharelato) e todas as persoas  interesadas nas obras das nosas escritoras e escritores que permite seguir os contidos máis actuais desde casa, a través dos seus computadores persoais.

AS XORNADAS VIRTUAIS


Durante o mes de novembro as I Xornadas Virtuais sobre Literatura constitúen un evento formativo que está a aproveitar os recursos dixitais para ofrecer un espazo cómodo de diálogo, colaboración e formación.

Estas Xornadas Virtuais sobre Literatura Galega están constituídas por:

a) Contidos emitidos en directo (ver Programa): consisten na emisión de conferencias a través da Rede. Deste modo todas e todos os matriculados poden seguir ao vivo os relatorios dos especialistas desde o seu propio computador. A cada intervención audiovisual segue un espazo para desenvolver un chat (diálogo audiovisual/escrito entre conferenciante e público), que posibilita a interacción cos especialistas. As emisións ao vivo das conferencias realízanse desde o espazo que Centro Multimedia de Galicia posúe na Biblioteca Pública Miguel González Garcés da Coruña.

b) Materiais de acceso permanente: durante e con posterioridade ás Xornadas permanecerá activo un espazo aberto a todos os visitantes e disposto pola AELG para rendibilizar o encontro de escritores, profesionais e interesados arredor dos temas tratados e permitir o troco de experiencias e materiais ao longo do curso escolar, así como a publicación de materiais de interese. Ao mesmo tempo, a propia AELG promoverá o fornecemento de novos contidos na plataforma dixital das Xornadas Virtuais que poidan resultar útiles para os receptores en xeral.

CONTIDOS


As I Xornadas Virtuais sobre Literatura están dedicadas a dous autores:

a) Xosé María Álvarez Blázquez, homenaxeado no Día das Letras Galegas 2008;

b) Agustín Fernández Paz, autor de relevancia internacional.

Ofrécese unha reflexión especializada sobre as obras destes autores desde varios puntos de vista, sen esquecer unha oferta de metodoloxías útiles para a procura persoal de contidos no vasto universo da Internet. Ao mesmo tempo, as propostas metodolóxicas para o estudo da obra das figuras estudadas teñen un lugar destacado.

PROGRAMA

	I Xornadas Virtuais
	 Autor ao que se dedica

o Día das Letras
	 Autor de Literatura

Infantil e Xuvenil

	Novembro
	Xosé María Álvarez Blázquez
	Agustín Fernández Paz

	Mércores

día
	17:00 - 18:30

· (1ª Sesión: 1 hora relatorio/ 30 min. coloquio)
	18:30 - 20:00

(2ª Sesión: 1 hora relatorio/ 30 min. coloquio)

	7
	Literatura infantil e xuvenil na aula: as claves da narración oral,

por Xavier P. Docampo
	A obra de Agustín F. Paz,

por Ramón Nicolás

	14
	A obra literaria de X. Mª Álvarez Blázquez,

por Xosé Mª Álvarez Cáccamo
	Os xérmolos das novelas de Agustín Fernández Paz,

por Agustín Fernández Paz

	21
	O contexto histórico-cultural da obra de X. Mª Álvarez Blázquez,

por Víctor Freixanes
	O blogue como soporte da creación literaria,

por Pedro Silva

	28
	Xestión da información: pesquisas na rede sobre X. Mª Álvarez Blázquez,

por Óscar Sánchez
	Propostas de unidades didácticas sobre a obra de X. Mª Álvarez Blázquez,

por Mercedes Queixas Zas


	


MECÁNICA DO PROCESO E RECURSOS NECESARIOS

As persoas inscritas nas Xornadas Virtuais acceden á emisión en directo das sesións desde calquera computador con conexión a Internet a través dun contorno educativo altamente intuitivo (Moodle) e mediante unha clave persoal que lles é facilitada no momento da inscrición. Poden ver e oír as sesións, así como participar con preguntas e comentarios a través dun sistema de chat que se habilitará ao final de cada relatorio. Ademais poden visualizar os arquivos das sesións, que fican gardados no contorno de traballo.

Unha vez rematadas as Xornadas, consolidarase a plataforma como foro de traballo permanente para o troco de ideas, propostas e materiais sobre os temas tratados.

As persoas inscritas tamén poderán:

a) Empregaren o sistema de chat para se comunicaren con outros asistentes en calquera momento;

b) Accederen ás táboas de contidos das Xornadas e ás ligazóns de temas, novidades e materiais para descargar relacionados co obxecto das sesións;

c) Enviaren ao administrador da plataforma os seus propios materiais didácticos para seren postos á disposición dos participantes nas Xornadas;

d) Ofreceren nun taboleiro informativo os proxectos postos en práctica nos seus respectivos centros de traballo ao longo de todo o curso;

e) Recibiren apoio técnico sobre a utilización da plataforma das Xornadas Virtuais;

f) Proporen outros servizos ao administrador para a mellora da plataforma.

OS/AS RELATORES/AS

Víctor Freixanes

Escritor, xornalista e profesor, membro da Real Academia e director xeral de Editorial Galaxia. Ver a obra na ficha da AELG.

Ramón Nicolás

Escritor, crítico literario, tradutor e profesor. Ver a obra na ficha da AELG.

Xosé Mª Álvarez Cáccamo

Escritor e profesor. Ver a obra na ficha da AELG.

Agustín Fernández Paz

Escritor de prestixio internacional no eido da literatura infantil e xuvenil. Foi profesor até o curso pasado. Ver a obra na ficha da AELG.

Mercedes Queixas Zas

Profesora, especialista en didáctica, coordinadora editorial e historiadora da literatura galega. Ver a obra na ficha da AELG.

Xabier P. Docampo

Escritor de prestixio internacional no eido da literatura infantil xuvenil. Ver a obra na ficha da AELG.

Óscar Sánchez

Especialista de divulgación cultural a través dos medios electrónicos, crítico de cinema e crítico literario. Como crítico de cinema é colaborador habitual de Vieiros.com e do programa da Radio Galega Extrarradio. Ver o seu blogue persoal Días estranhos, así como outras medios dixitais nos que colabora: Sonotone, T

 HYPERLINK "http://hunter.blogalia.com/"
he Night of the Hunter, Libro de Notas e Le pourquoipas.

Pedro Silva

Administrado de sistemas, especialista e promotor de software libre e divulgador cultural a través dos medios electrónicos. É o creador e mantedor da comunidade galega de blogues Blogaliza.org.

O Consello Directivo da Aelg

